
					Այս էջը սրբագրված է
Այսօր մենք միջազգային հարաբերություններում անհամամասնորեն 
մեծ տեղ ենք գրավում, քանի որ համաշխարհային
ուժերը Հայաստանի նկատմամբ իրավական և բարոյական պարտավորություններ ունեն: Բնական է նրանց ձգտումը՝ ձերբազատվելու դրանցից: 
Ի վերջո, այսօր Հայաստանն այս ծանր վիճակի
մեջ է նաև նրանց մեղքով և Հայաստանի հանդեպ իրենց
դաշնակցային պարտավորություններն ուրանալու պատճառով:

Ուրեմն այսպես, հայ-թուրքական հարաբերությունների՝
այսպես կոչված կարգավորումից հետո, մենք պարզապես
կդադարենք աշխարհի քաղաքական հոլովույթի մեջ գոյություն
ունենալուց և կդառնանք ոչինչ՝ ռուսական ռազմական միջուկով
Թուրքիայի տնտեսական կցորդը: Պահանջատիրությունը այն
զրոն է, որը տասնապատկում է մեր դերն ու նշանակությունը:

Ուզում եմ հավատալ, որ դա հասկանում է նաև երկրի քաղաքական ղեկավարությունը, քանի որ նույն այն ուժերը, որ այսօր ՀՀ
իշխանություններին դրդում են ուրանալու պետության և ազգի օրինական իրավունքները, վաղն առաջին հերթին օգնելու են իշխանափոխություն իրականացնել Հայաստանում: Անհեռատեսություն է
քաղաքականության մեջ հույսը դնել երախտագիտության վրա: Եթե
մեկն այսօր նոր էջ է բացում պատմության մեջ, պիտի ընդունի նաև,
որ նոր էջը լրացնելու են նոր մարդիկ: Առավել ևս, երբ դրանով
թուլացնելու է իր դիրքերը: Այսօր, ըստ ամենայնի, մենք կորցրել ենք
ազգային ինքնապահպանման բնազդը: Սակայն արդյո՞ք մենք
ինքնապահպանման բնազդը կորցրել ենք նաև անհատական
մակարդակի վրա... դա ցույց կտան առաջիկա շաբաթները:

Այսպիսով, Հայոց պահանջատիրությունն է Հայաստանի
Հանրապետության կենսապահովման միակ հնարավորությունը,
հայ ժողովրդի արժանապատիվ գոյության միակ հենքը:


03 սեպտեմբերի, 2009թ.

